Thema: Wyau Pasg ar y we
Nerds, geeks a techies.
Mae Ppt wedi ei baratoi i gyd-fynd â’r gwasanaeth, rhaid ei ddefnyddio. 
Cofiwch addasu’r iaith i siwtio’ch ardal/plant.

Sleid 1: Teitl
Mae’r nerds, geeks a’r techies yn eich plith siŵr o fod wedi clywed am y ‘Wyau Pasg’ sy ar y we. Ond i’r gweddill ohonon ni mae’n rhaid esbonio’n union be ydyn nhw. Na, nid y siocledi siâp wy sy’n dod allan tua Mis Ionawr yn barod ar gyfer y Pasg. Wyau Pasg ar y we ydy jôc fwriadol neu neges gudd tu fewn i raglen gyfrifiadurol. 
Mewn helfa Wyau Pasg draddodiadol mae oedolyn yn cuddio wyau ac mae’r plant yn chwilio amdanyn nhw. Y wobr ydy’r pleser o’u darganfod, a’r pleser o’u bwyta!
Mae’r un peth yn wir am y Wyau Pasg sy’n cael eu cuddio mewn rhaglenni ar y we – ond am y ffaith nad ydych chi’n eu bwyta nhw go iawn wrth gwrs!  Rhaid chwilio amdanyn nhw, a wedyn mwynhau’r foment o’u darganfod.

Sleid 2: Lluniau o rai o’r isod
Dyma rai o’r Wyau Pasg enwocaf ar y we.
Os defnyddiwch chi Google Maps, a mynd i Earl’s Court yn Llundain, fe welwch chi...(saib)
Sleid 3: 
......Tardis Dr.Who ar ochr y stryd. Mi fedrwch chi hyd yn oed, (saib)
Sleid 4:
.....fynd i mewn i’r Tardis i weld be sy’na! (saib)
Sleid 5: 
Os defnyddiwch chi Google i wneud chwiliad llun, a sgwennu Atari Breakout yn y bocs chwilio, yna .......(saib).
Sleid 6: 
.......gewch chi gêm i chwarae, ac mi wnewch chi wastraffu oriau!
Sleid 7: 
Os deipiwch chi ‘gravity’ i mewn i Google, yna bydd y geiriau i gyd yn disgyn/ yn cwympo i lawr y sgrin.
Sleid 8: 
Un o’r codes gorau a mwya’ defnyddiol  i ddarganfod  Wyau Pasg ar y we ydy’r Konami Code. Fyny, fyny (lan, lan),  lawr, lawr, chwith, dde, chwith, dde, b,a. Os wnewch chi hyn ar wefan y cylchgrawn ffasiwn Vogue yna....(saib)
Sleid 9:
........fe fydd dinosoriaid mewn hetiau gwahanol yn cerdded ar draws y sgrin!
O.K – dydy o ddim yn ‘rocket science’, dipyn bach o hwyl i’r nerds, y geeks a’r techies! 
Sleid 10: 

Yn Seattle, America, mae 11,000 o bobl yn gweithio i Microsoft. Mae rhai ohonyn nhw yn mynd i Eglwys Gristnogol o’r enw  Mars Hill. Mae nhw’n geeks, yn nerds ac yn techies. Mae gwefan yr eglwys yn dda iawn, ond mae nhw hefyd wedi rhoi syrpreis bach ychwanegol i bawb sy’n gwybod lle i chwilio.
Sleid 11:

Os dych chi’n pwyso Control a ‘U’, yna fe welwch chi source code y wefan. Yno, wedi cuddio yn y cefndir mae nhw wedi sgwennu, ‘It’s All about Jesus’. Pwy fysan meddwl?!

Sleid 12:

‘It’s all about Jesus’, ydy prif neges eglwys Mars Hill.  Hyd yn oed os dych chi’n cytuno ai peidio, mae’n rhaid i chi eu canmol nhw am eu creadigrwydd a’u doniau.  
Mae nhw wedi llwyddo i ddod ag enw Iesu i source code eu gwefan! I’r miloedd (ac mae yna filoedd ohonyn nhw) sy’n addoli Iesu yn eglwys Mars Hill mae Iesu yn bwysig iawn. 
Dydyn nhw ddim yn meddwl ei fod o’n hen ffasiwn nac yn amherthnasol. Mae rhai o aelodau’r eglwys yn gweithio i’r cwmnïau cyfrifiadurol mwyaf arloesol yn y byd, yn paratoi meddalwedd sy’n torri tir newydd, ac mae nhw wedi trafferthu i roi Wy Pasg yn rhodd i bwy bynnag sy’n edrych ar eu coding. Dyma neges eglwys Mars Hill, Seattle,
Mae Iesu y Meseia yr un fath bob amser — ddoe, heddiw ac am byth! 

(Hebreaid 13:8)

Gweddïwn: 
Ein Tad, diolch am y doniau creadigol sy gan bob un ohonon ni. Diolch bod gan bob un ohonon ni y gallu i gyfoethogi’r gymdeithas dŷn ni’n rhan ohoni. Helpa ni i chwilio am ein doniau, eu darganfod a’u mwynhau. Helpa ni i weld nad oes neb yn ddi-werth. Rwyt ti wedi ein creu ni i gyd, ac rydyn ni’n sbesial yn dy olwg di. Helpa ni i ddefnyddio’n doniau fel gwnaeth aelodau eglwys Mars Hill. Diolch bod nhw’n gweld nad ydy Iesu ddim yn hen ffasiwn na’n amherthnasol. Helpa ni i ddarganfod realiti Iesu Grist. Amen

GJenkins :  

